
JAVA E TRETË 

E HËNË – 18 JANAR – Shkopi magjik 

Materialet dhe mjetet: fletë të bardha A4, ngjyra, gërshërë, një 

shkop i thjeshtë. 

Zhvillimi i aktivitetit: Shikohen fotografitë e kafshëve dhe gjurmët e 

këmbëve të tyre. Zgjidhet sipas dëshirës se gjurmët e cilave kafshë do 

të punohen. Merret fleta e bardhë A4 dhe ndahet në gjysmë. Në njërën 

gjysmë të fletës vizatohen dy gjurmë të këmbëve dhe në pjesën tjetër 

të fletës dy gjurmë, d.m.th. në një fletë A4 vizatohen, ngjyrosen dhe 

priten katër gjurmë të një kafshe. Kështu veprohet edhe me gjurmët e 

kafshëve të tjera të përzgjedhura. 

Pasi të priten, gjurmët vendosen në dysheme, nga dy gjurmë të njëjta.  

Luhet loja: Shkopi magjik 

Prindi apo kujdestari ngrit shkopin magjik lart dhe thotë, p.sh. “ariu”, 

dhe fëmija duhet të shkelë në gjurmët e ariut. Prindi apo kujdestari 

thotë “zogu”, fëmija shkel në gjurmët e zogut. Loja luhet aq sa dëshiron 

fëmija apo edhe duke shtuar edhe gjurmë të kafshëve të tjera. Sipas 

dëshirës, gjurmët e kafshëve mund të punohen me patate, si në figurën 

e dhënë. 

E MARTË – 19 JANAR - Kafshët e pyllit tim 

 
Materialet dhe mjetet: role letre, letra me ngjyra, gërshërë, ngjitës, 

kuti kartoni, fije pishe apo barishte të ndryshme që mund të gjenden në 

natyrë, pambuk, etj. 

 

Zhvillimi i aktivitetit: Bashkëbisedohet me fëmijën duke e pyetur: Cilat 

kafshë jetojnë në pyll? Si duken ato? Me çfarë ushqehen? Çfarë lëvizje 

bëjnë kur ecin? Çfarë zëra lëshojnë ? etj. 

Merren roletë e letrës dhe ngjyrosen sipas ngjyrës së kafshës që do të 

punohet. Në mungesë të roleve të letrës mund të merren edhe letra 

kartoni për të punuar trupin e kafshëve. Nga letrat me ngjyra punohen 

fytyrat e kafshëve dhe me ngjitës ngjiten tek trupi i kafshës me 

ngjyrën karakteristike të ngjyrosur më parë të kafshës. Pas përgatitjes 

së kafshëve të dëshiruara nga fëmija, përgatitet pylli ku do të vendosen 

kafshët. Pjesa ku do të vendosen kafshët mund të jetë një kuti kartoni 

e përgatitur nga prindi apo kujdestari, apo një koritë plastike. Fëmija u 

cakton vendet se ku do t’i vendosë kafshët dhe më pas ua përgatit 

vendin duke vendosur krande, degë pishe, boça pishe etj. Mbi pyll do të 

hedhë kokos, pambuk apo stiropor të grimcuar.  

Pas punimit të kafshëve në pyll, fëmija do t’i lajmërojë familjarët e 

tjerë, apo do ta ftojë ndonjë shok apo shoqe dhe do ta prezantojë pyllin 

e kafshëve të tij/saj. 

Sipas dëshirës, fëmija mund ta pasurojë pyllin e tij/saj edhe me kafshë 

të tjera. 

E MËRKURË – 20 JANAR – Pinguin i vogël jam  

 
Materialet dhe mjetet: fletë e bardhë A4, fletë e zezë, 

fletë ngjyrë portokalli, gërshërë, ngjitës, laps. 

Zhvillimi i aktivitetit: Para se të filloni lojën me fjalë, leximi i 

gjëegjëzës do të ishte më interesant për fillimin e aktivitetit. “A e dini 

se kush jam, jam zog nuk fluturoj. Ec mbi akull me trupin drejt, notoj në 

ujë ushqehem me peshk”. (pinguini).  

Fëmija dhe prindi apo kujdestari vizatojnë së bashku gjashtë pinguinë 

në një fletë të bardhë A4. 

Prindi apo kujdestari lexon tekstin dhe fëmija duhet të gjejë se sa 

pinguinë mbesin pas çdo vargu. 

Gjashtë pinguinë të vegjël u zhytën në ajsberg, njëri përplasi sqepin, 

mbeten edhe…? (prindi apo kujdestari pret përgjigjen e fëmijës, që 

duhet të jetë - pesë). 

Pesë pinguinë të vegjël notuan në fund të oqeanit, njëri ra në gojë të 

balenës, mbeten edhe..? (katër - përgjigjet fëmija) 

Katër pinguinë të vegjël rrotullohen rreth rrotave, njëri u largua dhe 

mbetën? (tre - përgjigjet fëmija) 

Tre pinguinë të vegjël s’kishin asgjë për të bërë. Njëri shkoi për 

peshkim, mbetën edhe..?(dy -përgjigjet fëmija) 

Dy pinguinë të vegjël u argëtuan shumë, njëri nuk u ndie mirë dhe ra në 

gjumë. Sa pinguinë mbetën?( një - përgjigjet fëmija) 

Një pinguin i vogël i vetëm mbeti, iku te shtëpia dhe ra për të fjetur. Sa 

pinguinë mbetën? (asnjë - përgjigjet fëmija). 

Pas lojës me fjalë, së bashku me fëmijën punohet pinguini me letër 

(prindi apo kujdestari mund të bashkëbisedojë gjatë punimit të pinguinit 

por jo edhe ta punojë në vend të fëmijës). 

Sipas dëshirës, mund të punohen edhe modele të tjera të pinguinit, sipas 

modeleve të dhëna. Fletë pune 

Prej dhe rendit fotografitë sipas radhës, nga veza deri te pinguini i 

sapolindur 

E ENJTE – 21 JANAR – Ariu polar 
Materialet dhe mjetet: letër e kaltër, pambuk, ngjitës, laps etj.  

Zhvillimi i aktivitetit: Bashkëbisedohet me fëmijën për ariun polar, 

duke e pyetur: Ku jeton?, Me çfarë ushqehet? etj. Luajeni një lojë me 

fjalë ashtu siç dëshironi. Prindi apo kujdestari merr rolin e ariut polar 

dhe fëmija parashtron pyetje për ariun. Pyetjet fëmija i parashtron 

ashtu siç dëshiron. Kështu, më poshtë është dhënë teksti vetëm si 

shembull, nuk është e thënë të thuhet ashtu siç është, por nëse e 

dëshironi mund ta merrni.  

Ari polar, ari polar, pse je kaq i bardhë? 

Jam i bardhë se nuk ka diell të më jep vitaminë De. 

Ari polar, ari polar, a ke të ftohtë?  

Kam  gëzofin që më mban ngrohtë. 

Ari polar, ari polar, ku e gjen ushqimin? 

Jam zhytës i paparë, gjahun tim e nuhas larg. 

Ari polar, sa çudi me ty, je aq i madh, aq i rënd, sa shpejt vrapon ti. 

 

Pas lojës me fjalë merren materialet dhe punohet piktura me arinj 

polarë. Prindi apo kujdestari mund ta ndihmojë fëmijën vetëm në hapat 

që duhet ndjekur për ta vizatuar ariun polar vetëm me një shembull, 

ndërsa arinjtë e tjerë i vizaton fëmija. Pas vizatimit të arinjve, ata 

modelohen me ngjitës dhe pambuk. Kodrat po ashtu mund të pikturohen 

me ngjyrë të bardhë apo edhe ato mund të mbushen me pambuk. 

E PREMTE – 22 JANAR – Zogu që kërkon shtëpi 

 
Materialet dhe mjetet: Pako lëngjesh (qumështi apo ndonjë kuti 

ushqimesh), ngjyra, gërshërë, spango, ngjitës, farëra apo thërrime buke 

etj.  

Zhvillimi i aktivitetit:  Prindi apo kujdestari lexon tregimin “Zogu që 

kërkon shtëpi”. 

Zogu që kërkon në shtëpi 

Një ditë bora binte lehtë-lehtë mbi tokë. Alba dhe Blerti që po shikonin 

nga dritarja dhe kënaqeshin teksa bora mbulonte tokën, pullazet e 

shtëpive dhe çdo gjë ishte bërë e bardhë. Mund t’i dalloje vetëm nga 

forma se ç’mund të jetë: pemë, veturë, a biçikletë. Vëlla e motër shihnin 

në dritare dhe e pyesnin se ç’mund të jetë ai objekt i mbuluar me borë? 

Dhe cili prej tyre nuk ia qëllonte kishte të drejtë të bënte pyetje. Ata 

shihnin, bisedonin dhe mezi po prisnin të ndalej bora që të dilnin në 

oborr për ta bërë një dordolec qesharak. Një zog erdhi tek dritarja dhe 

sikur donte t’u thoshte: kam të ftohtë, jam i uritur. Fëmijët e shihnin 

me keqardhje zogun dhe Alba u kthye nga Blerti: “Blerti, më duket sikur 

zogu kërkon ushqim”. Blerti: “Mua më duket sikur zogu kërkon shtëpi, 

sepse nëse s’ka shtëpi, prapë bora do t’ia mbulojë ushqimin. Së pari t’ia 

ndërtojmë shtëpinë e brenda saj do t’i vendosim ushqimin, kështu zogu 

do të ketë edhe shtëpi edhe ushqim”. Ata, pa një pa dy, ia nisën punës. 

Nga pakot e ushqimeve ndërtuan shtëpinë e zogut. Në të vendosën 

thërrime buke dhe shtëpinë e varën me spango në një pemë. Ata çdo 

ditë i dërgojnë ushqim zogut, e zogu çdo ditë vjen në dritare për t’i 

falënderuar fëmijët zemërmirë. 

Bashkëbisedohet me fëmijën për tregimin duke e pyetur fëmijën se pse 

ishin zemërmirë Alba dhe Blerti. 

Merret një kuti ushqimesh dhe vizatohet vrima ku do të hyjë zogu. 

Prindi apo kujdestari hap vrimën me gërshërë dhe më pas fëmija e 

ngjyros dhe e modelon sipas dëshirës shtëpinë e zogut. Pas ngjyrosjes  

dhe modelimit të shtëpisë së zogut, prindi apo kujdestari ndihmon 

fëmijën të lidhë spangon në kuti dhe vendosin se në cilin vend do ta varin 

shtëpinë e zogut. 

JAVA E KATËR 

 

E HËNË – 25 JANAR – Retë dhe shiu 

Materialet dhe mjetet: kavanoza, ujë i nxehtë, akull. 
Zhvillimi i aktivitetit: Bashkëbisedohet me fëmijën duke e pyetur: 

Çfarë janë retë? Çfarë përmbajnë retë? A janë të forta apo të buta? Si 

e mbajnë shiun? Kur shiu dhe bora bien nga retë? etj. Pra, retë janë 

avuj që janë ngritur lart në qiell. Kur avujt të ngrihen lart nga toka janë 

të nxehtë, por kur të ngrihen lart në qiell aty është ajri i ftohtë. Kur 

takohen ajri i nxehtë me ajrin e ftohtë, krijohen retë. Për ta parë se si 

krijohen retë do ta provojmë vetë. 

Prindi apo kujdestari merr një enë me ujë të nxehur më parë dhe e 

mbush fundin e kavanozit me ujë të nxehtë. Fëmija merr një pjatë, e 

mbush me kube akulli dhe e vendos mbi kavanoz, apo akulli mund të 

vendoset edhe mbi kapakun e kavanozit shpejt sapo uji i nxehtë të 

hidhet në kavanoz.  

Që të shihen më mirë retë, ujit mund t’i shtohet pak ngjyrë e kaltër, 

apo të vendoset mbi kavanoz edhe një letër e errët. Kur avulli i nxehtë 

ngrihet lart do të vihet re formimi i reve për pak sekonda. Pas disa 

minutave, retë do të zhduken ngase nuk ka më shumë dallime mes të 

nxehtit dhe të ftohtit në kavanoz. Eksperimenti mund të përsëritet 

sipas dëshirës së fëmijës.  

E MARTË – 26 JANAR – Piktura ime në borë 

 
Materialet dhe mjete: ngjyra uji, brushë etj.  

Zhvillimi i aktivitetit: Aktiviteti zhvillohet jashtë. Në bazë të 

mundësive që janë jashtë, përzgjidhet vendi apo hapësira ku mund të 

pikturohet ideja e fëmijës. Flisni me fëmijën se çfarë dëshiron të 

pikturojë dhe kërkoni të gjejë hapësirën e duhur. Bisedoni duke e 

pyetur: A është hapësira e duhur për të pikturuar aty? Për çfarë arsye 

të pëlqen të pikturosh aty? etj. Sipas mundësive, ftoni vizitorë apo 

vendosni një tabelë me shkrimin Pikturë nga “Elona”. 

Në mungesë të hapësirës jashtë, aktiviteti mund të zhvillohet në kushte 

shtëpie. 

E MËRKURË – 27 JANAR – Golf me topa bore 

 
Materialet dhe mjetet: topa bore, një shkop. 

Zhvillimi i aktivitetit: Aktiviteti zhvillohet jashtë në natyrë me borë. 

Së pari formohen topat e borës dhe vendoset një shenjë në një vend të 

caktuar, ku do të jetë caku i dërgimit të topit të borës. Topi i borës 

mund të qëllohet me ndonjë shkop druri apo plastike. Topi i borës duhet 

të arrijë te caku pa u dëmtuar shumë, kështu që topi nuk duhet qëlluar 

fort.  

*Nëse aktiviteti nuk mund të zhvillohet jashtë, atëherë kjo lojë mund të 

zhvillohet edhe brenda shtëpisë. 

Materialet: letra, çorapë, apo topa të vegjël, shkop, kuti kartoni, laps, 

gërshërë etj. 

Zhvillimi i aktivitetit: Merren letra të papërdorshme dhe me to 

formohen topa. Po ashtu edhe çorapët bëhen topa, apo mund të 

përdoren edhe topa të vegjël. Në kutinë e kartonit hapen tri apo më 

shumë vrima, varësisht sa është e madhe kutia dhe sa mund të futen 

topat në vrima. D.m.th. hapen vrima aq sa mund të futet i lirë topi. 

   
  
  

http://www.edukimihershem.rks-gov.net/


 

Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 

 
 
 

E ENJTE – 28 JANAR – Thesari në akull 

Materialet dhe mjetet: Lodra të imëta apo monedha metalike, një enë 

me ujë dhe një pip lëngjesh. 

Zhvillimi i aktivitetit: Merret një enë plastike (p.sh. tas kosi etj.), 

mbushet me ujë dhe në të vendosen lodra të imëta apo monedha 

metalike. Pasi të mbushet me ujë dhe lodra, ena mbyllet me kapak dhe 

futet në frigorifer dhe qëndron derisa të ngrinë e tëra. 

Pasi të jetë ngrirë, largohet nga frigoriferi dhe për pak kohë qëndron në 

temperaturë të dhomës derisa të mund të nxirret nga ena dhe të 

vendoset në një enë tjetër të shtrirë (apo tepsi). Me pipin e lëngut 

fryjmë mbi akull me shumë kujdes për t’i marrë “sendet me vlerë nga 

thesari i gjetur”.  

E PREMTE – 29 JANAR – Malet me borë 

Materialet dhe mjetet: kuti kartoni, mbajtëse vezësh, letra kartoni, 

letra me ngjyra, ngjitës, gërshërë, ngjyra uji etj.  

Zhvillimi i aktivitetit: Merret kutia e kartonit, hapet dhe së bashku 

me fëmijën vendoset se sa do të jetë  hapësira e nevojshme për t’i 

vendosur malet. Mbajtësja e vezëve ndahet në aq sa dëshiron fëmija 

të ketë male dhe në cilat pjesë do t’i vendosë, duke hequr pjesët e 

panevojshme. Pasi të vendosen malet në vendet e dëshiruara, merren 

disa letra kartoni për të formuar male më të larta nga ato të 

mbajtëses së vezëve. Letra e kartonit apo, në mungesë të letrës së 

kartonit, letrat e thjeshta thyhen dhe kapen me ngjitës duke iu 

dhënë formën e konit. Pasi të vendosen malet në tokë (në kartonin e 

hapur për t’i vendosur malet), malet ngjyrosen me ngjyrë të bardhë 

nga lart. 

